
 � Ekologiya və Təbii Sərvətlər Nazirliyi yarandığı qısa vaxt 
ərzində beynəlxalq normativlərə uyğun olaraq Xüsusi Mühafizə 
Olunan Təbiət Ərazilərinin sahəsinin daha da genişləndirilməsi 
üçün ardıcıl tədbirlər həyata keçirir. 2003-cü ilədək bir milli parkı 
belə olmayan respublikamızda hazırda 10 milli park, 10 dövlət 
təbiət qoruğu və 24 dövlət təbiət yasaqlığı fəaliyyət göstərir. Bu da 
respublika ərazisinin 893 min hektarını təşkil edir. Təbii ki, bu, 
ilk növbədə, ölkə Prezidenti İlham Əliyevin Azərbaycan təbiətinə, 
ekologiyasına davamlı diqqət və qayğısının əyani təzahürüdür.

Azərbaycan Prezidentinin  
24 mart 2006-cı il tarixli sərəncamı 
ilə təsdiq edilən Milli Strategiya və 
Fəaliyyət Planında bildirilir ki, təbii 
sərvətlərin mühüm tərkib hissəsi 
olan bioloji müxtəliflik bütün yaşayış 
mühitlərində, o cümlədən quruda, 
dənizdə, habelə digər su ekosistemləri 
və ekoloji komplekslərində canlı 
orqanizmləri özündə birləşdirir.

XX əsrin ortalarından etibarən 
bioloji müxtəlifliyə və ekosistemlərə 
təhlükə törədən amillərin sayı 
artmış, insan fəaliyyəti nəticəsində 
ekosistemlər deqradasiyaya uğramış, 
bir çox fauna və flora növləri, cinslər 
məhv olmuş və ya onların sayı kəskin 
surətdə azalmağa başlamışdır. Bioloji 
müxtəlifliyin belə itkisi onun qorunub 
saxlanılması və davamlı istifadəsinə 
dair ciddi tədbirlərin görülməsini 
tələb edir.

Ölkəmizdə bu istiqamətdə 
həyata keçirilən tədbirlər sırasında 
milli parkların yaradılması xüsusi 
əhəmiyyət kəsb edir. Milli parklar 
dedikdə, təbii ki, xüsusi ekoloji, tari-
xi, estetik və digər əhəmiyyət daşıyan 
təbiət komplekslərinin yerləşdiyi, 
maarifçilik, elmi, mədəni və digər 
məqsədlər üçün istifadə olunan təbiəti 
mühafizə və elmi-tədqiqat idarələri 
statusuna malik ərazilər nəzərdə 
tutulur.

Azərbaycan Prezidenti İlham 
Əliyevin 26 sentyabr 2018-ci il 
tarixli sərəncamı da milli parkların 
yaradılması istiqamətində atılan 
mühüm addımlardan biridir. Həmin 

sərəncamla xüsusi mühafizə olu-
nan təbiət əraziləri şəbəkəsinin 
genişləndirilməsini, biomüxtəlifliyin 
qorunub saxlanılmasını, təbii re-
surslardan səmərəli istifadəsini və 
ekoturizmin inkişafını təmin etmək 
məqsədi ilə Qızılağac Dövlət Təbiət 
Qoruğunun bazasında Qızılağac Milli 
Parkı yaradılmışdır. 

Qeyd etmək istərdim ki, təbiətə 
qayğı ulu öndər Heydər Əliyevin 

Azərbaycana rəhbərliyinin bütün 
dönəmlərində prioritet istiqamət 
olmuşdur. Pezident İlham Əliyev 
də son 15 ildə bu siyasəti uğur-
la davam etdirmişdir. Sözügedən 
dövrdə ekoloji qanunçuluğun bazası 
təkmilləşdirilmiş, dünya ekoloji 
standartları səviyyəsinə uyğunlaşdırıl-
mışdır. Qızılağac Dövlət Qoruğunun 
statusunun indiki səviyyəyə qaldırıl-
ması da bunun bariz nümunəsidir.

Qızılağac Milli Parkı illərdən-
illərə, əsrdən-əsrə böyümə, 
zənginləşmə, gözəlləşmə yolu keç-
mişdir. Əsrarəngiz bir məkanın adını 
ifadə edən Qızılağac anlayışı nəinki 
ölkəmiz üçün, bəlkə bütün dünya-

mız üçün yüksək təbii zövq, ekoloji 
tərbiyə, təbiətə vüsətli qayğı sim-
voludur. Bu əsrarəngiz təbiət gözəli 
böyük inkişaf yoluna min illər boyu 
qovuşmuşdur. Prezident öz sonsuz 
diqqət və qayğısı ilə bu möhtəşəm 
təbiət abidəsini gələcək nəsillər üçün 
qoruyur, bəzi insanların bura amansız 
müdaxiləsinə imkan vermir.

Təbiətimizə, ölkəmizin ekologi-
yasının qorunmasına dövlət başçı-

sının göstərdiyi bu qayğı hamımızı 
fərəhləndirir, ilk növbədə isə biz eko-
loqları. Bu gün təbiət də bu qayğıdan 
vəcdə gəlir, canlanır.

 Təbiətin bu heyrətamiz məkanına 
dünyanın ən mötəbər təşkilatlarının 
nümayəndələri, alimləri də həvəslə 
gəlir, yüzlərlə canlının təhlükəsiz, 
xətərsiz yaşamasına zəmanət verən 
təbiət incisinin səxavətlə bölüşdüyü 

gözəlliklərdən zövq alır, yeni-yeni 
tədqiqatları ilə elm aləminə töhfələr 
verirlər. 

Elə bu yaxın günlərdə BMT-
nin nümayəndəsi Cənub regionuna 
son səfəri zamanı burada gördüyü 
mənzərələrdən, dövlət başçısının 
təbiətin qorunmasına diqqət və qay-
ğıdan məmnun qalmışdır. Qızılağac 
Milli Parkının, onun ekosisteminin 
mühafizəsini yüksək dəyərləndirən 
nüfuzlu qonaq bu bölgədən nümunəvi 
bir ekoməkan kimi ayrıldığını dilə 
gətirdi. 

Qızılağac Parkını müşahidə 
etmiş avropalı bioloq alimlər də 
təbiətimizin qeyri-adi gözəlliyi 
qarşısında heyrətə gəldilər. Körfəzin 

qamışlıqları arasında, Xəzərin ağ 
köpüklü şıltaq dalğalarının səsinə qa-
rışan quşların nəğməsi əsrarəngiz bir 
simfoniya yaradırdı. Heyrətini gizlədə 
bilməyən professor Miroslav Şvatora 
dedi: “İlahi, biz hardayıq? Nağıllar 
aləmində, yoxsa təbiətin qoynunda? 
Bura ki, əsl təbii konservatoriyadır...” 

 Qonaq uzun müddət gözəlliyin, 
təbiiliyin yaratdığı qeyri-adi harmoni-
yanın təsirindən çıxa bilmir, təkrar-
təkrar ətrafı heyranlıqla seyr edirdi. 
Böyük alim Qızılağac möcüzəsinin 
heç yerdə eşitmədiyi simfoniyası-
nın tamaşaçısına çevrilmişdi və özü 
bunu təkrar etməkdən yorulmur-
du. Bu təəssurat qətiyyən, mənim 
uydura biləcəyim bir fantaziya deyil, 
Qızılağacdakı zəngin flora və fauna 
növlərinin yaddaşlarında dərin izlər 
buraxdığı qonaqlarımızın qeyri-adi 
duyğularının təsviridir. Onlar heyran-
lıqla etiraf etdilər ki, buradakı nadir 
təbiət incilərinin bir çox növlərini heç 
yerdə görməyiblər. 

Əlbəttə, Qızılağac Parkı, 
onun inkişafı mühüm tarixi-eko-
loji hadisədir. Hələ XX əsrin 

əvvəllərində Azərbaycan Respub-
likasının ərazisində Xəzər dənizi 
boyu su-bataqlıq quşlarının Cənub 
istiqamətində miqrasiyası müəyyən 
edilmişdir. Ona görə də Qızılağac 
körfəzi miqrasiya edən quşların 
qışlaması üçün həmişə böyük 
əhəmiyyət kəsb etmişdir. O vaxtdan 
həmin ərazinin qorunması zərurəti 

yaranmış və 1913-1914-cü illərdən 
başlayaraq Qızılağac körfəzi xüsusi 
ərazi kimi mühafizə olunmağa baş-
lanmışdır. 

Nəhayət, 1926-ci ildə Qızılağac 
körfəzinə yasaqlıq statusu verilir və 
bu ərazidə ovçuluğa məhdudiyyət 
qoyulur. 1929-cı ildə isə keçmiş SSRİ 
Xalq Komissarları Sovetinin 3 iyun 
337 saylı qərarı ilə Qızılağac körfəzi 
Xəzər dənizinin ətraf sahil zolağı ilə 
birlikdə qoruq elan edilir. Bu ərazidə 
hər cür təsərrüfat fəaliyyətinə qada-
ğalar qoyulur. Qoruqda əvvəl flora və 
faunanın qorunmasına diqqət yetirilir. 
Sonradan isə qoruqda elmi-tədqiqat 
işlərinin aparılmasına başlanır. Bura 
dünyanın tanınmış elm adamları, 
ornitoloqlar, ixtioloqlar və hidroloqlar 
dəvət olunurlar.

Prezidentimizin sərəncamı ilə 
park statusu alan Qızılağac Milli 
Parkı Xəzər dənizinin cənub-qərbində 
yerləşir. Ərazisi dövlət başçısının 
sərəncamı ilə 99 min 60 hektara çat-
dırılmışdır. Böyük Qızılağac körfəzini 
və Salyan düzünün bir hissəsini əhatə 
edir. Eyni zamanda qoruğun sahəsi 
Lənkəran, Masallı, Neftçala rayonla-
rının əraziləri ilə həmsərhəddir. 

Köçəri, su-bataqlıq və çöl 
quşlarının çoxaldılması, həmçinin 
təbii su-bataqlıq landşaft sahələrinin 
mühafizəsi məqsədilə yaradılmış 
Qızılağac Qoruğu 1976-cı ildə “Su-
bataqlıq yerləri Konvensiyası”nın 
(Ramsar) suətrafı və suda üzən quşla-
rın məskunlaşması üzrə 12 beynəlxalq 
əhəmiyyətli qoruq sırasına daxil 
edilmişdir. Qoruq ərazisi müxtəlif 
təbii landşaft sahələrindən ibarətdir. 
Onun əsas hissəsini su akvatoriyası, 
cəngəlliklər və quru sahələr təşkil 
edir. Parkın florasını 370 növ, 4 az 
yayılmış növ, həmçinin Qafqazın 
3 endemik növü, hibrid-qovağı, 

Qrosheym zəncirotu və sapa oxşar 
bağayarpağı təşkil edir.

Qızılağac Parkının zəngin təbii 
landşaftı və iqliminin mülayimliyi 
dünyanın müxtəlif yerlərindən quşla-
rın bura gəlməsinə səbəb olmuşdur. 
Uraldan, Tundradan, uzaq Sibirdən, 
Avropadan və başqa yerlərdən uçub 
gələn qırmızıdöş qaz, ağ durna, qu 

quşu, qızıl quş, qızıl qaz və s. qoruqda 
qışlayır. Misir, İraq, Sudan, Yeni Ze-
landiya və s. yerlərdən də bura yazda 
yuvalamaq üçün ərsindimdiklər, sarı 
və böyük Misir vağları, qırıldaqlar 
və s. uçub gəlirlər. Eyni zamanda 
qoruqda sultan toyuğuna, turaca, dov-
dağa, qu quşlarına, qızılboğaz vəhşi 
qaza, çöl qartalına və s. rast gəlmək 
olur. Qoruq ərazisində 270 növ quş 
məskunlaşır. Bu quşların 25 növü 
nadir quşlar kimi “Qırmızı kitab”a 
daxil edilmişdir. Qızılağac qoruğunda 
məməlilərin, sürünənlərin, suda-qu-
ruda yaşayanların və həşəratların bir 
çox növü yaşayır. Su hövzəsində isə 
54 növdən çox balıq (siyənək, çəki, 
kütüm, kefal və s) eyni zamanda 
Xəzər suitisi məskunlaşıb. 

Qızılağacın nadir bioresurs-
larından danışarkən qızılquşlar 
fəsiləsindən olan bəzi quşalara diqqət 
yetirmək istərdik. Bunun aktuallığı 
bir də onunla bağlıdır ki, son vaxtlar 
bəzi xarici turistlər bu quşlara xüsusi 
maraq göstərir, onları müxtəlif qanun-
suz yollarla ələ keçirmək istəyirlər. 
Bu işdə yerli işbazlarımız xüsusi 
canfəşanlıq göstərirlər. Təbiətimizin 
əvəzsiz zənginliyini şəxsi maraqla-
rına dəyişirlər. Qızılquşların ov-
lanması nəticəsində onlar da nəsli 
kəsilmiş digər canlılara qovuşacaq. 
Bu yolverilməzdir. Təbiətsevərlər 
bu məsələlərdə çox diqqətli ol-
malı, ekoloqlara yaxından kömək 
göstərməlidirlər. Qeyd edək ki, adi qı-
zılquş (Şahin) gözəlliyinə, nadirliyinə 
və “bacarığına” görə ovçularımızın, 
daha çox brakonyerlərin diqqətindən 
yayınmır. Adı “Qırmızı kitab”a düşən 
bu quşlar təbiətimizin əvəzsiz incisi-
dir. Talış dağlarının meşə qurşağında, 
qayalarda və ağaclarda yuva quran 
bu quşlar Qızılağac körfəzində, 
Ağ göldə, Azərbaycanın digər 

ərazilərində qışlayır. Göyərçinlərlə, 
ördəklərlə, zağalarla qidalanır.

Ölkəmizin ərazisində şahinlərin 
bir neçə növü vardır. Aranda, dağlar-
da, Qızılağac Milli Parkında bəzən 
daimi, bəzən müvəqqəti məskən salan 
bu şahinlər quşların cəngavərləri, 
igidləridir. Bunları qorumaq, nəslinin 
kəsilməsinin qarşısını almaq lazımdır. 

Milli Parkın ekosistemini qoru-
maq hamımızın ümumi işidir. Ovçu-
luq Təsərrüfatlarının İdarə Edilməsi 
və Ovçuluq Fəaliyyətinə Dövlət 
Nəzarəti Xidmətinin əməkdaşları cid-
di iş rejimində işləyirlər. Son aylarda 
təkcə Biləsuvar ərazisində qanunsuz 
ov edənlərə qarşı lazımi tədbirlər 
görülmüş, 20 ov tüfəngi onlardan 
alınaraq hüquq-mühafizə orqanları-
na təhvil verilmişdir. Bir daha qeyd 
etməliyik ki, lisenziya almaq istənilən 
ov məqsədləri ilə məşqul olmaq 
demək deyil. Təkcə kəmiyyət yox, 
keyfiyyət məsələləri də nəzərə alın-
malıdır. Ovçuların ov ərazilərinə girişi 
də, çıxışı da nəzarətdə saxlanılmalıdır. 
Ov ancaq icazə verilmiş ərazilərdə, 
nəzərdə tutulmuş miqdarda və adları 
qeyd olunmuş quşlar və heyvanlarla 
məhdudlaşdırılmalıdır. Nadir quşları, 
heyvanları ovlamaq, onları qanunsuz 
ələ keçirmək qəti qadağandır. 

Bunları qabartmaqda məqsədimiz 
odur ki, son vaxtlar respublika 
ərazisində bu cür bir neçə xoşagəlməz 
fakt aşkarlanmış, onların qarşısı 
ekoloqlarımız tərəfindən alınmışdır. 
Ona görə də Ekologiya və Təbii 
Sərvətlər Nazirliyi nadir quşların 
mühafizəsi, brakonyerlik hallarının 

qarşısının alınması və bu sahədə 
nəzarətin həyata keçirilməsi məqsədi 
ilə ciddi tədbirlər planı hazırlayaraq 
həyata keçirməkdədirlər. Sözsüz ki, 
bu sahədə ekoloji maarifləndirmənin 
gücləndirilməsi də böyük önəm 
daşıyır. 

Bəzən təbiətə qarşı qəddarlıqlar 
bilərəkdən yox naşılıqdan yaranır. 
Təbiətə sevgi hər bir insanın həyat 
devizinə çevrilməlidir. Ətraf mühitin 
mühafizəsinə diqqətli olsaq, bu sevgi 
payını təbiətimizə bəxş etsək, insanlar 
üçün yaşamaq da gözəlləşər. 

Qızılağac Milli Parkı böyü-
yür, inkişaf edir, flora və faunasını 
zənginləşdirir, coğrafi sərhədlərini 
genişləndirir. İnsanlar arasında 
aparılan mədəni, ekoloji təbliğat 
həm ölkəmizdə, həm də xaricdə 
böyük əks-səda doğurur. Qızılağac 
Milli Parkı dənizin qoynunda qərar 
tutmuş əfsanəvi bir nağıl personajı-
na, Nuh gəmisinə bənzəyir. Nəinki 
təbiətimizin, bütün dünyanın ən 
nadir flora və faunasını öz qoynunda 
qoruyan, gələcək nəsillərə əmanət 
saxlayan Qızılağac Milli Parkı, eyni 
zamanda çox əsrarəngiz bir ekotu-
rizm məskənidir. Yay və qış aylarında 
turistləri də, quşları da qəbul etməyə, 
onlara qucaq açmağa hazırdır. Əbəs 
yerə deyil ki, hamı bu bölgəyə 

tələsir. Turistlər təbiətlə, onun min 
bir gözəlliyi ilə canlı təmasda olmaq 
istəyir. Xarici ekoturizm ölkəmizin bu 
sahədə də nailiyyətlərini əks etdirir. 
Hər yerdə, hər sahədə təbii bir dina-
mika göz oxşayır. 

Oktyabrın 9-da Prezident İlham 
Əliyevin sədrliyi ilə Nazirlər Ka-
binetinin iclasında ölkənin doqquz 
aylıq inkişafının yekunlarını dərin, 
əsaslı təhlil edən dövlət başçısı 
ekoloji sahəyə də diqqət yetirdi. 
Prezident görülmüş işləri müsbət 
dəyərləndirərək qeyd etdi ki, son 
vaxtlar təbiətin qorunması sahəsində 
müəyyən irəliləyişlər nəzərə çar-
pır. Ancaq ekologiyaya, yaşıllığa 
qanunsuz müdaxilələrin kökü tam 
kəsilməmişdir. 

Ekologiya və Təbii Sərvətlər 
Nazirliyi, onun rəhbərliyi ekoloqları, 
təbiətsevərləri dövlət başçımızın qar-
şıya qoyduğu yeni vəzifələrin həyata 
keçirilməsinə səfərbər etməkdədir. 
Bu isə bir daha göstərir ki, təbiətimiz 
dövlətimizin daimi və etibarlı 
himayəsindədir. 

Bəxtiyar HÜSEYNOV,  
Azərbaycan Yazıçılar Birliyinin 

üzvü, ekoloq 

Təbiətə dövlət qayğısı dünyanın gələcəyinə zəmanətdir

Suraxanı rayonunda növbəti 
ağacəkmə kampaniyası

 � Suraxanıda genişmiqyaslı abadlıq, quruculuq və yenidənqurma 
işləri aparılaraq bir sıra binalar, küçələr, istirahət guşələri əsaslı təmir olunur, 
“Abad həyət” layihəsi çərçivəsində zəruri işlər görülür, park və bağlarda 
söhbətgahlar, uşaq oyun elementləri quraşdırılır, ətraf mühitin mühafizəsinə, 
yeni yaşıllıq sahələrinin salınmasına xüsusi diqqət yetirilir, vaxtaşırı 
iməciliklər keçirilir. 

Cari ilin ötən ayları ərzində 4 mindən 
çox ağacın əkilməsi, neft əməliyyatı 
şirkətləri tərəfindən ümumi sahəsi 5,77 
hektar olan müxtəlif ölçülü 79 gölməçənin 
qurudulması, neftlə çirklənən 20 hektar 
torpaq sahəsinin təmizlənməsi bunun bariz 
ifadəsidir. 

Rayon icra hakimiyyətinin (RİH) 
təşkilatçılığı ilə növbəti aksiya Qaraçuxur 
qəsəbəsi, Etibar Bəkirli küçəsində realla-
şıb. RİH başçısı aparatının əməkdaşlarının, 
qəsəbə inzibati ərazi dairəsi üzrə 
nümayəndəliklərin, qəsəbə bələdiyyələri, 
sənaye, təhsil və səhiyyə müəssisələrinin, 
habelə Mənzil-Kommunal Təsərrüfatı 
Birliyi işçilərinin iştirak etdikləri iməcilikdə 
müvafiq təmizləmə işləri aparılıb, abadlıq 
işləri görülüb, əvvəllər əkilən ağaclara aqro-
texniki qulluq göstərilib, dibləri bellənilib, 
suvarma işləri həyata keçirilib və 300-dən 
artıq ağac əkilib. 

Rayonda, eyni zamanda, piyadalar 
üçün əlverişli hərəkət şəraitinin yaradılması 
məqsədilə səkilərin bərpası işlərinə də başla-
nılıb. Hazırda müxtəlif yerlərdə yolboyu 
bordurlar dəyişdirilir, tamet daşı düzülür və 
işıq dirəkləri yeniləri ilə əvəzlənir. Bundan 
başqa, küçələrin estetik görünüşünün yaxşı-
laşdırılması məqsədi ilə yeni layihələr hazır-
lanaraq qeyri-yaşayış obyektləri sahiblərinə 
təqdim edilir, fərdi yaşayış evlərinə məxsus 

həyətyanı sahələrinin hasarları isə mişar daşı 
ilə hörülür, suvaq vurularaq rənglənir, yol 
boyu ağaclar əkilir.

Rayon icra hakimiyyəti başçısı apara-
tının ictima-siyasi və humanitar məsələlər 
şöbəsinin müdiri Barxudar Barxudarov 
bildirib ki, Ramanada təşkil olunan aksiya-
nın məqsədi ətraf mühitin mühafizəsinə və 
ekoloji durumun yaxşılaşdırılmasına hər za-
man böyük önəm vermiş ulu öndər Heydər 
Əliyevin irsini davam etdirmək, yaşıllaş-
dırma ənənələrini daha da genişləndirmək, 
insanlar arasında ekoloji mədəniyyəti, 
təbiətə olan qayğı hissini təbliğ etməkdir. 
B.Barxudarov vurğulaylb ki, ulu 
öndərimizin Azərbaycana rəhbərlik etdiyi 

dövrlərdə ictimai həyatın digər sahələri 
ilə yanaşı, ekoloji mühitin mühafizəsinə, 
yeni yaşıllıq sahələrinin salınmasına xüsusi 
diqqət yetirilib.

O, daha sonra ümummilli liderin əsasını 
qoyduğu ekoloji siyasətin Prezident İlham 

Əliyev tərəfindən də uğurla davam etdirildi-
yini diqqətə çatdırıb. Bildirib ki, ölkəmizdə 
ekoloji siyasətin həyata keçirilməsində 
Birinci vitse-prezident Mehriban xanım 
Əliyevanın və Heydər Əliyev Fondunun 
vitse-prezidenti, IDEA İctimai Birliyinin 
təsisçisi və rəhbəri Leyla Əliyevanın da 
böyük rolu var. 

Xatırladaq ki, rayonun ekoloji mühitinin 
daha da yaxşılaşdırılmasına və yaşıllıqla-
rın artırılmasına hesablanan iməciliklərin 
payız mövsümü boyunca davam etdirilməsi 
nəzərdə tutulub.

V. BAYRAMOV,  
“Xalq qəzeti”

Yaponiyada Azərbaycan 
haqqında kitab nəşr edilmişdir

 � Yaponiyanın dövlət təqaüdçüsü, Hokkaydo 
Universitetinin doktorantı, Yaponiya–Azərbaycan 
Əməkdaşlıq Assosiasiyasının sədri, araşdırmaçı 
Əlibəy Məmmədovun Azərbaycandan bəhs edən kitabı 
gündoğar ölkədə nəşr olunmuşdur. “Azərbaycanın indi 
maraqlı olmasının səbəbləri” adlı kitab Yaponiyanın 
məşhur “KK Long Sellers” nəşriyyatında yapon dilində 
çapdan çıxmışdır.

Kitabda Azərbaycan Res-
publikası Prezidenti Administra-
siyasının xarici əlaqələr şöbəsi 
müdirinin müavini Hikmət 
Hacıyev, ölkəmizin Yaponiya-
dakı fövqəladə və səlahiyyətli 
səfiri Gürsel İsmayılzadə, 
iqtisadiyyat nazirinin müavini 
Rüfət Məmmədov, AZPROMO-
nun rəhbəri Yusif Abdullayev, 
Azərbaycan Turizm Assosi-
asiyasının prezidenti Nahid 
Bağırov, eləcə də Bakı Dövlət 
Universiteti, Azərbaycan Dillər 
Universitetinin professor-
müəllimləri, yapon dilində təhsil 
alan tələbələr, bir sıra qəzet 
redaktorları, media mənsubları 
ilə müsahibələrə və məqalələrə 
yer verilmişdir. 

Yeni nəşr 8 bölmədən 
ibarətdir. Birinci bölmədə 
Azərbaycanın tarixi, ölkəmizin 
adının mənası, Azərbaycan Res-
publikasının Birinci vitse-pre-
zidenti, ölkənin birinci xanımı 
Mehriban Əliyevanın timsalında 
Azərbaycan cəmiyyətində 
qadının rolu, ona olan hörmət, 

digər müsəlman ölkələri ilə 
müqayisədə Azərbaycanda 
tam bərabər hüquqlara malik 
olan qadınların fəaliyyəti və 
siyasi fəallığı haqqında geniş 
məlumatlar öz əksini tapmışdır. 

 İkinci bölmədə turistik 
məkanlar haqqında məlumat 
yer almışdır. Azərbaycana turist 
axınına diqqət yetirilmiş, təkcə 
yaponiyalı turistlərin sayının 
son 3 ildə 60 faiz artdığı qeyd 

edilmişdir. 
 Üçüncü bölmədə 

azərbaycanlıların nə üçün 
yaponsevər olmasından bəhs 
edilmişdir.

 Dördüncü bölmə 
Azərbaycanın iqtisadiyyatına 
həsr edilmişdir. Burada istifadə 
edilmiş əsas məlumatlar 2016-cı 
il dekabrın 6-da Azərbaycan 

Respublikasının Prezidenti 
İlham Əliyevin fərmanı ilə 
təsdiq edilmiş “Azərbaycan 
Respublikasının milli iqtisadiy-
yat perspektivi üzrə Strateji Yol 
Xəritəsi”ndən götürülmüşdür. 

Beşinci bölmədə 
Azərbaycanın yaponiyalı iş 
adamları üçün tamamilə uğurlu 
bir bazar olacağı konkret fakt-
larla, rəqəmlərlə göstərilmişdir. 

Altıncı bölmədə respubli-

kamızın kənd təsərrüfatına və 
“Made in Azerbaijan” brend 
məhsullarının izahına və 
təbliğatına yer verilmişdir. 

Kitabın yeddinci bölməsi 
ölkəmizin nəqliyyat vasitələrinə, 
səkkizinci bölmə isə milli 
mətbəximizə həsr edilmişdir. 

Kitabın yazılmasında 
əsas məqsəd Yaponiyada 
Azərbaycanla bağlı doğru 
məlumatların, ölkənin cəlbedici 
sahələrinin, biznes potensialının 
təbliği, ölkəmizə maraq göstərən 
yaponiyalı iş adamlarının bir 
araya gətirilməsi, Azərbaycana 
investisiya turlarının təşkil 
edilməsi və nəticə etibarilə iki 
ölkə arasında biznes əlaqələrinin 
inkişaf etdirilməsidir. 

Kitabın çapına yaponiyalı iş 
adamı Taniquçi Hirokazu kömək 
etmişdir. 

Afət SADIQOĞLU,  
“Xalq qəzeti”


